
రాజ్యలక్ష్మీవిలాసుండు రామదేవ

మంత్రిమణియును, నన నొప్పు మానధనులు.

	క.	
అందగ్రభవుని సురకరి

చందనమందారకుందశశధరపురభి

న్మందిరనిర్మలయశుఁ జె

ప్పం దగు నరసింహదేవపండితు నెందున్.

	సీ.	
అతులితైశ్వర్యరూపాతిశయంబుల

నసమాంబకఖ్యాతి నందమొంది,

సుమహత్ప్రతాపతేజోవిశేషంబులఁ

జిత్రభానుస్ఫూర్తిఁ జెన్ను మిగిలి,

విశ్వసంరక్షణవిపులధైర్యంబుల

నవనీధరస్థితి నతిశయించి,

యంచితదానమహాభాగ్యరేఖల

రాజరాజప్రౌఢి నోజ మెఱసి,



	 





	ఆ.	
ధరణిఁ దెంపుమీఱె నరసింహపండిత

ప్రవరుఁ డమృతమధురభాషణుండు

సకలసుజనవినుతసద్గుణమణిమయ

భూషణుండు వైరిశోషణుండు.

	క.	
అతని సుతుఁ, డఖిలజనహితుఁ,

డతులబలాధికుఁడు, హరిపదాంబుజసేవా

నిరతుఁడు, మతిజితవాచ

స్పతి గోవిందార్యుఁ డెన్నఁబడు బుధసభలన్.

	శా.	
వాహారోహణచాతురీతురగరేవంతు, బ్రతివ్యూహవా

ర్వాహాటోపపటుప్రభంజనుని, శశ్వద్దానకేళీసము

త్సాహున్, సాహసవిక్రమార్కుఁ, గరిదంతక్షీరతారామరు

ద్గోహీరామలకీర్తిఁ జెప్పఁదగు నాగోవిందమంత్రీశ్వరున్.

